
135

O fremeiva Colombo a quella vista;

Ma ghe cresceiva ne-o so chêu l'amao

A-ô vedde a parte de quell’orgia trista

Anche ô so figgio ciù valente e cao

De vaga ninfa quæxi zà conquista,

A-a quæ azzunzeiva nêuve grazie ûn diao

Pe perdilo da-ô vizio pervertio,

Zà che perdilo in mâ no gh’ëa riuscio.



136

Ne-a poxizion ciù amena, ombrosa e fresca

Da ciù bella e incantevole isoletta

Gh’ëa uña grotta elegante e pittoresca

Ch’a l’aveiva davanti uña ciassetta

Da magnolie d’altessa gigantesca

Attorniâ tutta, e tappessâ d’erbett:

E ciù ricca a l’ëa drento in breve spazio

In fra coali e conchiglie che ûn palazio.



137

Spuntavan in çà e in là pe-a ciassa erbosa

Ciante de scioî vaghe e d’ödô soäve,

Gh’ëa fra i atre ô giaçinto, a varmarosa,

L’amarilli, l’anemone e l’agave;

E in mezo ä stessa gh’ëa a ciù bella e ombrosa

Bananna, che voî poeî immaginâve,

Che ô zerbo a riparava tutt’intorno

De nêutte dä rozâ, da-ô sô de giorno.



138

Sotto de questa gh’ëa acquegôu[sic] sorvin

Allôa Fernando in apparenza queto

Sorve l’erbetta, comme un strappontin

Sciocca e bell’ûmea e ûnia comme un tappeto;

E ä testa ghe serviva de cuscin

Ancon ciù sciocco e ancon ciù ûmeo ô peto

D’uña ninfa gentî, che, e spalle a-ô stesso

Erboo appoggiando, a gh’ea assettâ dappresso.

